Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Manu Ayerdi Olaizola jaunak egindako galderaren erantzuna, udal eskumenetik kanpo gelditzen diren eta gaur egun toki esparruan ematen ari diren hezkuntza zerbitzuei dagokienez Nafarroako Gobernuak duen asmoari buruzkoa, Foru Diputazioak emana. Galdera argitaratu zen 2014ko otsailaren 28ko 33. Nafarroako Parlamentuko Aldizkari Ofizialean.

ERANTZUNA

Atxiki gabeko foru parlamentari Manu Ayerdi Olaizola jaunak galdera egin du (8-14/PES-00049) jakite aldera Nafarroako Gobernuak zer asmo duen 27/2013 Legearen arabera udal eskumenetik kanpo gelditzen diren eta gaur egun toki esparruan ematen ari diren hezkuntza zerbitzuei dagokienez, eta zer ekimen egitea daukan pentsatuta horri dagokionez. Hauxe erantzun dio Nafarroako Gobernuko Hezkuntzako kontseilariak, dagokion zerbitzuak egindako txostenean oinarriturik:

Toki Administrazioaren Arrazionalizazioari eta Iraungarritasunari buruzko abenduaren 27ko 27/2013 Legearen arabera udal eskumenetik kanpo geldi litezkeen hezkuntza zerbitzuei buruz Nafarroako Gobernuak dituen asmoen eta burutu nahi dituen ekimenen gaineko galderari erantzun aurretik zenbait kontu argitu behar dira:

– Abenduaren 27ko 27/2013 Legeak onetsitako erreformaren ondoren Toki Araubidearen Oinarriak arautzen dituen Legearen (TAOL) 25. artikuluko n) letrak udal eskumenetik kanpo utziko lituzkeen hezkuntza zerbitzuen adibide gisa 0tik 3 urtera bitarteko haur eskolak eta musika eskolak aipatu dira, baina erreformaren aurretik ere 25. artikulu horretan ez zen bi zerbitzu horietatik bat ere ageri udalek, betiere Estatuko eta autonomia erkidegoetako legeriaren baldintzetan, beren eskumenekoak zituzten gaien artean.

– Galderan ez da aipatu bi hezkuntza zerbitzu horietarako udal eskumena aitortzen zuen Estatuko legeria (Hezkuntzari buruzko maiatzaren 3ko 2/2006 Lege Organikoa –LOE–), egin berri den erreformaren ondoren ere eskumen hori aitortzen jarraitzen duena. Ia aldi berean egin dira erreforma hori eta Toki Araubidearen Oinarriak arautzen dituen Legearena (TAOL).

– Nahiz eta orain TAOLek, abenduaren 27ko 27/2013 Legearen bidezko erreformaren ondoren, berariaz aipatzen dituen autonomia erkidegoek (edo Nafarroako Foru Komunitateak) toki entitateei delegatu ahal dizkieten eskumenak, lehendik bazegoen jasorik delegatzeko aukera hori bai TAOLen, lehengo testuan, baita Nafarroako Toki Administrazioari buruzko Foru Legean ere. Dagoeneko Nafarroako Foru Komunitateko Administrazioak bere titulartasuneko 4 haurtzaindegi delegatu ditu eta haur eskola bilakatu dira.

– Zerbitzu horiei dagokienez Nafarroako Gobernuak dituen asmoak eta egin nahi dituen ekimenak zehaztu ahal izateko, aldez aurretik beharrezkoa da zerbitzuen titular diren toki entitateen asmoak eta ekimenak ezagutzea, eta, behin ezagututa, aztertu egin behar da eskumen batzuk edo besteak erabiltzeak eta zerbitzu batzuk edo besteak emateak zer nolako eragina izanen duen haien finantza-baliabideetan eta kasuan kasuko zerbitzu edo jardueraren egonkortasunean, finantza-iraunkortasunean eta eragimenean, halaxe agintzen baitu, erreformaren ondoren, TAOLek, eta halaxe ondorioztatzen baita Aurrekontu Egonkortasunari eta Finantza Iraunkortasunari buruzko apirilaren 27ko 2/2012 Lege Organikotik beretik; horren printzipioak aplikatzeko egin da toki entitateen arloko oinarrizko araudiaren egokitzapena, abenduaren 27ko 27/2013 Legearen zioen azalpenean aldarrikatzen denez.

– Aurreko guztia finkatuta, eta kontuan izanik, parlamentari jaunak ere bere galdera egiterakoan gogoratu duen bezala, abenduaren 27ko 27/2013 Legeak berariaz jaso duela, Nafarroako Gobernuak hala eskaturik, Bigarren Xedapen Gehigarri bat, zeinean, Estatuko legeriak ezar dezakeena alde batera utzita, Nafarroako Foru Komunitateari bide ematen baitzaio, TAOLen 25. artikuluko 3., 4. eta 5. idatz-zatietan agindutakoa errespetatuz, eskumenak bereak balira bezala esleitzeko bai bere lurraldeko udalei bai Nafarroako gainerako toki entitateei, Nafarroako Gobernuaren ekimena mahai gainean jarri da jada TAOLen erreforma onetsi aurretik, izan ere Nafarroako Foru Komunitateko Toki Administrazioa Berrantolatzeko Foru Lege proiektua aurkeztu baitzitzaion Parlamentuari. Proiektu horretan uztartu nahi izan dira batetik toki autonomiaren begirunerik handiena eta bestetik toki zerbitzuen ezarpenean bete behar diren printzipioak, ez bakarrik deszentralizazioarena, baita, era berean, eragimenarena, egonkortasunarena eta finantza iraunkortasunarena, eta arrazionalizazioarena ere bai, bikoiztasunak ekidite aldera. 

Horregatik apustu egiten jarraitzen da konponbide egokiak bilatzearen alde, toki entitateek aukera izan dezaten nahitaezkoak ez izan arren bizilagunek eskatzen dizkieten zerbitzuak ematen segitzeko, eta herritarrengandik hurbil egoten jarrai dezaten. Erabil litekeen formula da udalez gaindiko entitateek kudeaketa egitea, horrek alde batetik benetako kostuak murrizten eta bestetik zerbitzu merke, bideragarri eta iraunkorrak lortzen laguntzen baitu.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko martxoaren 17an

Hezkuntzako kontseilaria: José Iribas Sánchez de Boado

